
 

Яўгенія Іосіфаўна Янішчыц (1948 – 1988), паэтэса, 

лаўрэат прэміі Ленінскага камсамола Беларусі (1978) 

і Дзяржаўнай прэміі Беларусі імя Я.Купалы (1986) 

 

 

Яўгенія Іосіфаўна Янішчыц нарадзілася 20 

лістапада 1948 года ў вёсцы Рудка Пінскага раёна ў 

сялянскай сям’і.  

Вучылася спачатку ў Рудкаўскай пачатковай 

школе, потым – у Мерчыцкай семігодке, а  ў 1966 

годзе 10 клас  закончыла   ў Парэцкай сярэдней 

школе. 

        12 студзеня 1963 года ў раённай газеце 

“Палеская праўда” быў надрукаваны першы верш 

“Голуб” Жэні Янішчыц, а 11 красавіка 1964 г. 

змешчаны тры яе вершы і фотаздымак. А ўжо праз 

год выпускніца Парэцкай школы Жэня Янішчыц  

перамагла  ў рэспубліканскім конкурсе юных паэтаў, аб’яўленым беларускай 

радыёстанцыяй “Арляняты”. 

        У 1966 годзе Яўгенія Янішчыц паступіла на філалагічны факультэт 

Беларускага дзяржаўнага універсітэта. Актыўна ўдзельнічала ў літаратурным  

аб’яднанні “Узлёт”.  

            У 1970 годзе, калі Я.Янішчыц вучылася на пятым курсе, убачыў свет 

яе першы зборнік “Снежныя грамніцы”. Акрамя таго, Жэня актыўна 

друкавалася ў рэспубліканскай перыёдыцы. У 1971 годзе Я.Янішчыц 

прымаюць у Саюз пісьменнікаў Беларусі. Адзін за другім выходзяць кнігі 

паэзіі “Ясельда” (1978), “На беразе пляча” (1980), “Каліна зімы” (1987), “У 

шуме жытняга святла” (1988). За зборнік вершаў “Дзень вечаровы” ёй была 

прысуджана прэмія Ленінскага камсамола Беларусі (1978), а за кнігу лірыкі 

“Пара любові і жалю” – Дзяржаўная прэмія Беларусі імя Я. Купалы (1986).  

  Пасля заканчэння універсітэта Я.Янішчыц некаторы час працавала 

загадчыцай бібліятэкі ў ЦК ЛКСМБ (1971). У 1971-1974 гадах была на 

творчай працы. Выйшаўшы замуж за паэта Сяргея Панізніка, тады вяскоўца, 

некалькі месяцаў загадвала бібліятэкай адной з воінскай часцей БВА, жыла ў 

Чэхаславакіі. У 1974-1976 гадах – зноў на творчай працы. З 1976 года – 

літкансультант “Сельскай газеты”. У 1983 – 1988 гг. загадвала аддзелам 

паэзіі часопіса “Маладосць”.  

Абіралася дэпутатам раённага Савета Савецкага раёна г.Мінска, членам 

праўлення і прэзідыума Саюза пісьменнікаў Беларусі. У 1981 годзе 

Я.Янішчыц у якасці члена дэлегацыі БССР прымала ўдзел у рабоце чарговай 

сесіі Генеральнай Асамблеі ААН. 

         У 1988 г. трагічна завяршылася жыццё “палескай ластаўкі”. У гэтым жа 

годдзе выйшла кніга выбранага “У шуме жытняга святла”, дзе сабрана 

лепшае з напісанага за дваццаць гадоў літаратурнай працы.  

Паэзія Я.Янішчыц перакладалася на многія мовы свету: англійскую, 

балгарскую, іспанскую, нямецкую, польскую, рускую, украінскую мовы. У 

1985 годзе выйшла яе кніга вершаў у перакладзе на рускую мову Рымай 



Казаковай “Спроси у чебреца”. Звярталася Я.Янішчыц і да прозы, напісала 

некалькі апавяданняў, у якіх выведзены яскравыя народныя тыпы. Выступала 

ў друку з артыкуламі, рэцэнзіямі. Творы Яўгеніі Іосіфаўны Янішчыц 

прыходзяць да чытача (ужо ў выглядзе паэтычнай спадчыны) і ў пазнейшы 

час. У 2000 годзе выйшла кніга “Выбранае”, дзе ўкладальнікамі 

А.Канапелькай і В. Коўтун адабрана ўсё найбольш істотнае з творчага 

даробку паэтэсы. На словы паэтэсы кампазітары Р.Давыдаў, Ю.Семяняка, 

М.Юрко і іншыя напісалі песні. 

На Піншчыне шануюць памяць зямлячкі. Пасля смерці паэтэсы 

настаўніца Парэцкай школы Антаніна Паўлаўна Сідарук разам з Фёдарам 

Фёдаравіча Цудзілам пачалі работу па ўшанаванню памяці Яўгеніі Янішчыц. 

21 лістапада 1998 года да 50-гадовага юбілею паэтэсы ў Парэцкай школе 

адкрылі літаратурны музей Я.Янішчыц. Сёння ў ім захоўваецца каля 2 тысяч 

экспанатаў. Кніга водгукаў запаўняецца запісамі наведвальнікаў не толькі з 

Беларусі, але і Расіі, Украіны, Польшчы, Італіі, Германіі і ншых краін. 

У 2008 годзе Брэсцкі абласны выканаўчы камітэт прысвоіў імя Яўгеніі 

Янішчыц установе адукацыі “Парэцкая дзяржаўная базавая 

агульнаадукацыйная школа Пінская раёна”. У в. Парэчча  есць вуліца, якая 

носіць імя Я.Янішчыц. На доме, дзе нарадзілася беларуская паэтэса Яўгенія 

Іосіфаўна Янішчыц,  ў 1998 годзе ўстановлена мемарыяльная дошка. З мэтай 

ушанавання памяці “палескай кнігаўкі” 13 мая 1998 года яе імя была 

прысвоена раённай цэнтральнай бібліятэцы, а ў горадзе Пінску адной з вуліц 

ў новым мікрараёне дадзена імя знакамітай паэткі. 

Кожны год да дня нараджэння Я.Янішчыц ва ўстановах культуры 

афармляюцца кніжныя выставы, праводзяцца шэраг разнастайных 

мерапрыемстваў, сустрэчы з пісьменнікамі і паэтамі, у школах – літаратурны 

часы, прысвечаныя творчасці Я.Янішчыц. 

2013 год у бібліятэках Пінскага раёна аб’яўлены Літаратурным годам 

Яўгеніі Янішчыц. У аддзеле бібліятэчнага маркетынга распрацавана 

тэматычная праграма “Паэтычная спадчына Я. Янішчыц”. У бібліятэках 

РЦБС дадзены старт раённай акцыі “Кнігі Я. Янішчыцчакаюць вас!” З мэтай 

ўмацавання ролі бібліятэк, як цэнтраў краязнаўчай інфармацыі 

папулярызацыі творчай спадчыны Я. Янішчыц, у лютым месяцы ў 

чытальным зале ЦРБ імя Я. Янішчыц прайшоў раённы конкурс чытальнікаў 

вершаў  “І плыве твой радок. І звініць тваё слова”. 

Жыццё і творчасць Яўгеніі Янішчыц пакінулі шмат загадак, якія 

немагчыма, ды і не патрэбна разгадваць. Як немагчыма хоць на момант 

прыпыніць палёт гэтай непрыручанай птушкі беларускай паэзіі.  

